
短燈檠歌

作者：韓愈　唐

本作品收錄於《昌黎先生集》

本或作燈檠。姚令威曰：古詩“燈檠昏魚目”，讀檠為去聲。《集韻》：“檠，渠映切，

有足，所以幾物。”又檠音平聲，榜也。非燈檠字。韓詩“墻角君看短檠棄”，亦誤也。

按：“燈檠昏魚目”，乃唐彥謙詩，李商隱詩亦有“九枝燈檠夜珠圓”，是唐人固以去

聲讀也。然白樂天詩有“鐵檠移燈背”，自註曰：檠，去聲讀。則知唐人本二聲通用。

古檠只用檠字，晉宋諸人集尚可考。

長檠八尺空自長，短檠二尺便且光。黃簾綠幕朱戶閉，風露氣入秋堂涼。裁衣寄遠淚眼

暗，搔頭頻挑移近床。太學儒生東魯客，二十辭家來射策。夜書細字綴語言，兩目眵昏

頭雪白。[1]此時提攜當案前，[2]看書到曉那能眠。一朝富貴還自恣，長檠高張照珠翠。

[3]籲嗟世事無不然，墻角君看短檠棄。[4]

註釋

↑ 眵音蚩。

↑ 攜，方作挈。

↑ 高張或作焰高，珠或作朱。

↑ 蘇詩有云：“免使韓公悲世事，白頭還對短燈檠。”蘇時謫於黃，其侄安節下第遠來，

故云。

短燈檠歌

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

